
Mikroorqanizmlərdə gedən metobolizm reaksiyaları fermentlər (enzimlər) vasitəsilə həyata keçirilir. Fermentlər bioloji katalizatorlar olmaqla yüksək spesifikliyə malik olan zülal təbiətli maddələrdir. Mikroorqanizmlər çox müxtəlif siniflərə aid olan fermentlər sintez edirlər: oksireduktazalar, transferazalar, liazalar, liqazalar, hidrolazalar və izomerazalar. Fermentlərin sintezi mikroorqanizmlərin genetik xüsusiyyəti olmaqla, kifayət qədər sabit əlamətdir. Ona görə də müxtəlif fermentlərin təyini mikroorqanizmlərin, xüsusən bakteriyaların tanınmasında və fərqləndirilməsində geniş istifadə edilir.                  

Fermentlər mikrob hüceyrəsinin sitoplazmasında və pereplazmatik sahədə yerləşir, yaxud onun struktur elementləri (məsələn, sitoplazmatik menbran) ilə birləşmiş şəkildə olur, yaxud da mikrob hüceyrəsindən xaricə ifraz edilir. Bununla əlaqədar endofermentlər və ekzofermentlər ayırd edilir. Endofermentlər hüceyrə fəaliyyət göstərir, ekzofermentlər isə mikrob hüceyrəsindən xaricə ifrac edilməklə buradakı makromolekulları parçalayır və onların hüceyrə daxilinə keçməsini asanlaşdırır.
Fermentlərin aktivliyi və beləliklə də fermentativ reaksiaların sürəti ətrafmühit amillərindən, xüsusən də temperatur və pH –dan asılıdır. Məhz buna görədir ki, müəyyən bir mikroorqanizmin inkişafı üçün müvafiq temperatur rejimi və pH tələb edilir. Əksər patogen mikroorqanizmlər üçün optimal temperatur insan orqanizminin temperaturu - 36-370C , optimal pH isə təqibən neytral (7,0), yaxud zəif qələvidir (7,2 - 7,4). Lakin bəzi patogen mikroorqanizmlərdə bunlar bir qədər fərqlənə bilər. Məsələn, taun törədicisi üçün optimal temperatur 280C , vəba vibrionları üçün optimal pH qələvidir və s.
Bəzi fermentlər həmişə sintez olunaraq mikrob hüceyrəsində daim müəyyən konsentrasiyalarda mövcud olur. Belə fermentlərə konstitutiv fermentlər deyilir. Elə fermentlər də vardır ki, onların miqdarı müvafiq substratın olub-olmamasından asılı olaraq kəskin şəkildə dəyişilir. Yəni, subsrtat olmadıqda belə fermentlər sintez edilmir, və ya onlar çox az miqdarda olur, substrat olduqda isə onların miqdarı kəskin şəkildə artır. Belə fermentlər induktiv fermentlər adlanır.
Bəzi fermentlər mikroorqanizmlərdə ancaq metabolitik reaksiyalarda istifadə olunduğundan onlar metabolitik fermentlər , adlandırılır. Bununla yanaşı bəzi fermentlər (məsələn, hialuronidaza, neyraminidaza, lesitinaza və s.) mikroorqanizmlərin sahib orqanizmə daxil olmasında, orada çoxalmasında və orqanizmin müdafiə amillərindən qorunmasında iştirak edir. 

